
ОАК Рўйхати 

Мазкур журнал Вазирлар Маҳкамаси ҳузуридаги Олий аттестация комиссияси Раёсатининг 2022 йил 30 
ноябрдаги 327/5-сон қарори билан тарих, иқтисодиёт, фалсафа, филология, юридик ва педагогика 
фанлари бўйича илмий даражалар бўйича диссертациялар асосий натижаларини чоп этиш тавсия этилган 
илмий нашрлар рўйхати (Рўйхатга) киритилган. 

Crossref DOI:  

Таҳририят Crossref DOI нинг расмий аъзоси ҳисобланади ва 10.47.390 DOI префиксига эга. Ҳар бир нашр 
ва илмий мақолага индивидуал Crossref DOI рақами берилади. 

Google Scholar  

Журнал Google Scholar (Академия) да индексацияланади. 

 

Ижтимоий-гуманитар фанларнинг 

долзарб муаммолари электрон журнали 

1368-сонли гувоҳнома билан давлат 

рўйхатига олинган. 

Муассис: “SCIENCEPROBLEMS TEAM” 

масъулияти чекланган жамият. 

 

Таҳририят манзили: 

Тошкент шаҳри, Яккасарой тумани, Кичик 

Бешёғоч кўчаси, 70/10-уй. Электрон манзил: 

scienceproblems.uz@gmail.com 

Телеграм канал: 

https://t.me/scienceproblems_uz  

 

mailto:scienceproblems.uz@gmail.com
https://t.me/scienceproblems_uz

social-humanitarian and specialized sciences, and analyzes its unique innovative methods. 

Kirish. Bugun mamlakatimizda o‘sib kelayotgan yosh avlodni har tomonlama barkomol 

qilib tarbiyalash va ularda faol fuqarolik pozitsiyasini shakllantirish masalasi Yangi O‘zbekiston 

taraqqiyoti oldida turgan dolzarb vazifalardan biri sanaladi. Ushbu strategik maqsadni amalga 

oshirish maqsadida mamlakatimizda ko‘plab strategik islohotlar amalga oshirilib, keng ko‘lamli 

ma’naviy-ma’rifiy ishlar olib borilmoqda. Yoshlar tarbiyasi xususida davlat rahbari Shavkat 

Mirziyoyev to‘xtalib o‘tar ekan, quyidagilarga alohida e’tibor qaratadi: “Ma’lumki, yosh avlod 

tarbiyasi hamma zamonlarda ham muhim va dolzarb ahamiyatga ega bo‘lib kelgan. Ammo biz 

yashayotgan XXI asrda bu masala haqiqatan ham hayot-mamot masalasiga aylanib bormoqda. 

“Tarbiya qancha mukammal bo‘lsa, xalq shuncha baxtli yashaydi”, deydi donishmandlar. 

Tarbiya mukammal bo‘lishi uchun esa bu masalada bo‘shliq paydo bo‘lishiga mutlaqo yo‘l 

qo‘yib bo‘lmaydi” [1].  

Mavzuga oid adabiyotlar tahlili. Bugungi kunda ijtimoiy-gumanitar va mutaxassislik 

fanlarni innovatsion pedagogik texnologiyalar asosida o‘qitish orqali talabalarda fuqarolik 

pozitsiyasini takomillashtirish borasida faylasuf va pedagoglar tomonidan ko‘plab tadqiqotlar 

olib borilgan. Ushbu tadqiqotlarda fuqarolik pozitsiyasi milliy qadriyatlar qaror topgan, qonun 

ustuvorligi ta’minlangan, insonparvar, adolatparvar jamiyat bo‘lganligi sababli kishilik jamiyati 

ijtimoiy-tarixiy taraqqiyotga erishilganligi asoslab berilgan. Jumladan, innovatsion 

texnologiyalar nazariy g‘oyasining targ‘ibotchilari B.Blum, J.Blok, D.Kratvol, V.P.Bespalko, 

V.M.Klarin, B.T.Lixachyov, J.Keroll, Yu.Kulyutkin, V.A.Selastyonin, M.Chashanov, B.A.Farberman, 

N.Sayidaxmedov, M.Ochilov, K.Zaripov, O‘.Tolipov, J.Yo‘ldoshev, M.Usmonboyeva, 

N.Avliyoqulov, M.X.Maxmudov, O.Roziqov, B.Adizov, S.Og‘ayev, I.Lerner, B.Xo‘jayev, Sh.Olimov, 

S.Usmonov va boshqalar o‘zlarining tadqiqot ishlarida innovatsion texnologiyalarni shaxsga 

yo‘naltirilgan va shaxsning kamolotini ta’minlash tamoyillariga asoslanganligi va 

tarbiyalanuvchilarni faollashtirish, ularning o‘quv-biluv faoliyati hamda tarbiyalanganlik 

darajasini yuksaltirtirishga xizmat qilishini isbotlab berganlar. 

Tadqiqot metodologiyasi. Ijtimoiy-gumanitar va mutaxassislik fanlarni innovatsion 

pedagogik texnologiyalar asosida o‘qitish orqali talabalarda fuqarolik pozitsiyasini 

takomillashtirish masalasini o‘rganishda pedagogik kuzatuv, qiyosiy tahlil, analiz, sintez, 

so‘rovnoma, monitoring kabi tadqiqot va tahlil usullaridan foydalanildi. 

Tahlil va natijalar. Fuqarolik pozitsiyasi – bu insoniyatning azaliy orzusi, istak-xohishi 

va uning nodir kashfiyotidir. Bunda jamiyat a’zolari o‘rtasida qonun ustuvorligi, erkin va 

mustaqil yashaydigan, ijtimoiy adolat qaror topgan, inson manfaatlarini ko‘zlab ish tutishga 

yo‘naltirilgan boshqaruv tizimi hisoblanadi. 

Mazkur maqola mavzusini tadqiq etishda ijtimoiy-gumanitar va mutaxassislik fanlarni 

innovatsion pedagogik texnologiyalar asosida o‘qitish orqali talabalarda fuqarolik pozitsiyasini 

takomillashtirish masalasini yoritishda 60310700 – Siyosatshunoslik ta’lim yo‘nalishi misol 

qilib olindi. Ijtimoiy-gumanitar va ixtisoslik fanlar mazmunidagi bu masalalar tadqiqot oldida 

turgan quyidagi vazifalarni amaliy hal etishga imkoniyat yarata oldi hamda bo‘lajak 

siyosatshunoslarda: 

1. Insonning ijtimoiy-iqtisodiy taraqqiyot va ma’naviy-siyosiy hayoti jarayonida bu 

ma’lumotlarning yetakchi o‘rinni egallashi lozimligi to‘g‘risida ma’lumotlar shakllantirildi. 

2. Vatan taraqqiyoti, xalq faravonligi, yurt tinchligi, ishlab-chiqarish rivojida bu 

bilimlarning tutgan o‘rnini ular ongiga yetkazildi. 

3. Har qanday mutaxassisda ijtimoiy-siyosiy, ma’naviy-iqtisodiy, axloqiy-huquqiy 

qarashlar, e’tiqodlarning shakllanishi va rivojlanishida fanlar mazmunidagi ma’lumotlar 

ustuvor ahamiyat kasb etishini bilib olish. 

4. Ijtimoiy-gumanitar fanlarning jahon sivilizasiyasi, millatlararo totuvlik, xalqlararo 

birdamlikni rivojlantirish uchun ahamiyatli mavqyega egaligiga iymon keltirish.  

5. Bo‘lajak oliy ma’lumotli mutaxassislarda mustaqillik tafakkurini takomillashtirish 

bilan birgalikda ijodkorlik, bunyodkorlik, yaratuvchanlik malakalarining rivojlanishi uchun 

muhim manba bo‘lib xizmat qilish tushunchasi hosil qilindi. 

Ushbu masalalarni inobatga olib, tadqiqot jarayonida ijtimoiy-gumanitar va ixtisoslik 

fanlarni o‘qib o‘rganish orqali bo‘lajak siyosatshunoslarda fuqarolik pozitsiyasini 

takomillashtirishning quyidagi mezonlari belgilandi: 

1. Milliy taraqqiyot qonunlari, davlat ramzlari (konstitusiyasi, bayrog‘i, madhiyasi, 

tamg‘asi, valyutasi)ga hurmat, ularni asrab-avaylash fuqarolik burchi va mas’uliyati ekanligini 

anglash, vatanparvarlik tuyg‘usiga ega bo‘lish. 

2. Yangi O‘zbekistonni barpo etish, yurt tinchligi, Vatan ozodligi va taraqqiyoti, xalq 

faravonligi yo‘lida tashabuskorlik, bunyodkorlik, yaratuvchilik ko‘rsatib, faoliyat yuritish 

ehtiyojini o‘zida tarkib toptirish; 

3. Ulug‘ mutafakkirlar, ilm-fan namoyondalari, boy va ulkan ma’naviy meros, milliy 

hamda umuminsoniy qadriyatlar mazmunini anglash va ularni asrab-avaylash, e’zoz ko‘rsatish 

his-tuyg‘usiga ega bo‘lish.  

4. Komil inson, fuqarolik, faol fuqaroviylik, fuqarolik pozitsiyasi, fuqarolik burchi, 

mas’uliyati, e’tiqodi kabi tushunchalarning mazmun-mohiyatini anglash va bu fazilatlarni 

ularni o‘zida tarbiyalashga erishish. 

5. Baynalminallik (millatlararo muloqot madaniyati), dinlararo bag‘rikenglik 

(tolerantlik) tuyg‘usiga ega bo‘lish, o‘zga millat va elatlar madaniyatiga, urf-odatlariga hurmat 

ko‘rsatish. 

6. Sog‘lom turmush tarziga, ogohlikka, huquqiy-axloqiy me’yorlarga rioya qilish, o‘z 

hayoti va faoliyatini, sog‘lom turmush tarzini, ogohlik madaniyati qonuniyatlari asosida 

qurishga intilish. 

Yuqorida qayd etib o‘tilgan vazifalarni hal etish va fuqarolik madaniyatini rivojlantirish 

mezonlarini bo‘lajak siyosatshunoslar ongi va faoliyatiga singdirish uchun ijtimoiy va ixtisoslik 

fanlarda katta imkoniyatlar mavjudligi aniqlandi. Ularni ayrim fanlar kesimida ko‘rib chiqamiz. 

“Siyosatshunoslik” fanini o‘rganish orqali talabalar O‘zbekiston mamlakati insoniyat 

sivilizasiyasining o‘choqlaridan biri ekanligini, bu xalq, bu millat o‘z ona yeri, tuprog‘i, erki, 

ozodligi uchun kurashlarda toblanganligini bilib oladilar. Bu esa ularda g‘oyaviy-tarixiy hamda 

umuminsoniy e’tiqod va dunyoqarashning rivojlanishi uchun zamin tayyorlaydi. Bu orqali 

tarixiy voqyealarni chuqur anglash, ularga munosabat bildirish, erkin, ijodiy fikrlaydigan 

ma’naviy, barkamol insonlarni tarbiyalashdek muhim vazifa amalga oshadi. Shu ma’noda 

mazkur fanni o‘qitish jarayonida talabalarda :  

- ma’lumot berilib, yosh avlod ongida insoniyat uchun muhim bo‘lgan ma’naviy-ma’rifiy 

bilimlar asosida fuqarolikning fazilatlari, fuqaro madaniyatining sifatlari rivojlantiriladi; 

- o‘zbek davlatchiligining shakllanishi va rivojlanishi, hozirgi davr o‘zbek 

davlatchiligining poydevori bo‘lganligi to‘g‘risida ma’lumot berilib, o‘tmish tarixiga hurmat, 

e’tiqod, muhabbat yuksaltiriladi; 

- o‘zbek xalqining etnik shakllanishi, davrlar va taraqqiyot bosqichlarining uzviy 

bog‘liqligi va davomiyligi haqida tasavvurlar hosil qilinadi; 

- sho‘rolar tuzumi davrida O‘zbekistonning turli sohalari oqibatlari, unga qarshi 

xalqning vatanparvarlik jasoratlari haqida ma’lumotlar berilib, Vatanimizning hozirgi 

taraqqiyotiga faol ishtirok etish ko‘nikmalari shakllantiriladi; 

- O‘zbekistonning mustaqillikka erishib, mamlakatda huquqiy demokratik davlat va 

fuqarolik jamiyati asoslarini barpo etilishini ta’minlaganligi, Yangi O‘zbekistonni qurish va uni 

modernizasiyalash jarayonlari to‘g‘risida axborot berilib, bu jarayonga yoshlarning faol 

ishtiroki talab qilinishi uqtiriladi [2].  

Bu masalalarga e’tibor qaratilishidan maqsad talabalarda o‘zbek xalqining tarixi, 

madaniyati, milliy urf-odatlari, ilm-fan, vatan ravnaqiga hissa qo‘shgan o‘g‘lonlariga hurmatni, 

sadoqatni tarbiyalash, ular bilan faxrlanish, iftixor qilish orqali talaba-yoshlarni vatan fidoiysi, 

jasoratli fuqaro bo‘lishga undashdir. 

OTMlarda “O‘zbekistonni rivojlantirish strategiyasi. Fuqarolik jamiyati” o‘quv fanini 

o‘rganishdan maqsad talabalarga O‘zbekiston Respublikasida demokratik huquqiy davlat va 

fuqarolik jamiyatini barpo etish jarayonlarida hamda O‘zbekiston Respublikasini yanada 

rivojlantirishning harakatlar strategiyasi talablari asosida Yangi O‘zbekistonda barpo etishga 

oid olib borilayotgan islohotlar, O‘zbekiston davlatining o‘ziga xos xususiyatlari tushuntirilib, 

uni takomillashtirish uchun har bir talabaning chuqur bilimga ega bo‘lishi, faol fuqarolik 

pozitsiyasini egallashi, fuqaroviylik, fuqaroviy onglilikni o‘zida tarbiyalash yo‘llari bilan 

talabalar tanishtiriladi. 

O‘zlashtirilgan ma’lumotlar asosida talabalarda faol fuqarolik pozitsiyasini egallash, 

fuqarolik burchi, fuqarolik mas’uliyati, fuqarolik e’tiqodi, siyosiy bilimdonlik, huquqiy 

savodxonlik shaxsiy-kasbiy fazilatlar shakllantiriladi hamda rivojlantiriladi. Bular, albatta, 

bo‘lajak siyosatshunoslarda fuqarolik madaniyatini tarkib toptirish va rivojlantirish uchun 

muhim omil bo‘lib xizmat qiladi. 

Siyosatshunoslik fanini o‘rganish jarayonida voqelikni tafakkur asosida anglash, 

tarbiyalanib, ular yordamida falsafiy dunyoqarash shakllantirilib, talabalarda inson va uning 

voqyelikdagi o‘rnini anglash, avlodlar qoldirgan ilmiy-falsafiy meros, nazariy ma’lumotlar, 

falsafiy qadriyatlarning mazmun-mohiyatini bilib olish yo‘lga qo‘yiladi, ularning ijtimoiy-

iktisodiy, ma’naviy-siyosiy taraqqiyot va milliy mustaqillikni mustahkamlash bo‘yicha 

bilimlar rivojlantiriladi, ko‘nikma, malakalar tarkib toptiriladi. 

Fuqarolik pozitsiyasini rivojlantirishni falsafiy asoslash – bu inson, guruh, jamiyat yoki 

millatning o‘zaro hamjihatlik, do‘stlik, hamkorlik, totuvligini ta’minlash, milliy mafkurani 

yoshlar ongiga tezroq singlirish, ularni madaniyatli, ma’rifatli komil insonlar qilib voyaga 

yetkazish uchun muhim metodologik omil bo‘lib xizmat qilish demakdir. 

Zero, innovatsion texnologiya – bu butun o‘qitish va bilimlarni o‘zlashtirish jarayonida 

ta’lim shakllarini shaxsga yo‘naltirish, texnika hamda shaxs imkoniyatlarining o‘zaro aloqasini 

yo‘lga qo‘ygan holda o‘zlashtirish, bilimlarni mukammal egallash uchun o‘quv usullarini 

yaratish, qo‘llash va belgilashning tizimidir. 

E’tirof etish joizki, innovatsion texnologiyalar insonparvarlik va demokratik 

tamoyillarga asoslanib, talabalarni faollashtirishga, mashg‘ulotlar jarayonini jadallashtirishga, 

bilim oluvchilarning o‘quv-biluv faoliyatini samarali tashkil etish hamda boshqarishga, o‘quv 

ma’lumotlarini o‘quvchi yoshlar ongiga yetkazish samaradorligini ta’minlovchi, o‘qitish 

ishlarini tashkil qilishda, aksiologik, akmeologik, texnologik, faoliyatli-tashkiliy, topshiriqli 

yondashishni yo‘lga qo‘yadigan didaktik jarayondir [3]. 

Bo‘lajak siyosatshunoslarda fuqarolik pozitsiyasini rivojlantirish ishlari tadqiqotimiz 

obyektlarida qo‘llanilishini nazarda tutib, modelda belgilangan pedagogik innovatsiya (ta’lim-

tarbiyaning shakl, metod, usullari, vositalari)ni nazariy va amaliy mashg‘ulotlar jarayoniga 

tatbiq qilish uchun va faoliyat shu tizim asosida loyihalashtirildi. Bu jihatlar didaktik-texnologik 

tizimning mazmuniga kiritilgan o‘qitishning noan’anaviy shakllari, interfaol metodlar va 

kompyuter texnologiyasini qo‘llash bilan to‘ldirildi. Bu tizimning natijaviyligini tadqiqotimizda 

olib borilgan tajriba-sinov ishlari tasdiqladi. Endi innovatsion-texnologik jihatni ko‘rib 

chiqamiz : 

1. Metodologik jihat. Bu jihat fanlar mazmunidagi fundamental g‘oyalar, o‘tmish 

allomalarining fuqarolik jamiyati va barkamol inson hamda tabobat ilmi to‘g‘risidagi g‘oyalar, 

O‘zbekiston Respublikasi Konstitusiyasi, Fuqarolik Kodeksi, diniy ta’limotlar, milliy va 

umuminsoniy qadriyatlar, Yangi O‘zbekiston mafkurasini yorituvchi ma’lumotlarni qamrab 

oladi. 

2. Psixologik jihat. Bu jihat bo‘lajak siyosatshunoslarni o‘qitilayotgan fanlar 

mazmunidagi fuqarolik madaniyatiga oid tushunchalarni anglashga ruhiy tayyorlashni, 

o‘qituvchi-talaba munosabatlarida ta’limiy-tarbiyaviy ishlarni tashkil etishni, bunda 

mashg‘ulot mazmunini ta’lim oluvchi-tarbiyalanuvchining qiziqishi, ehtiyojlari, o‘quv motivlari, 

kasbga yo‘nalganligi asosida tashkil qilishdan iborat bo‘ladi. 

3.  Faoliyat-mazmun jihat. Bu jihat fanlar mazmunidagi fuqarolik madaniyati 

tushunchalarini muayyan hodisa, mavzular, bo‘limlar, fanlarda ifodalanishini aniqlash va 

bog‘liqligini yo‘lga qo‘yish hamda tushunchalarni o‘rganishda o‘qituvchi-talaba hamkorlik 

faoliyatini amalda qo‘llashni nazarda tutish lozimligini ifodalaydi. 

4. Tashkiliy-metodik jihat. Bu jihatni qo‘llashda o‘qituvchi fanlar mazmunidagi asosiy 

g‘oyalar, ular bilan bog‘liq fuqarolik madaniyati tushunchalari va ularning mohiyati, mazmuni, 

funksiyalarini o‘zlashtirish dasturini ishlab chiqish lozimligini ko‘rsatadi va uni amalda 

qo‘llashning aniq shakl, metod, usul va vositalarini yaratish, tanlash hamda ko‘llashni nazarda 

tutishni ifodalaydi. 

5. Amaliy jihat. Bu jihat o‘rganilgan va o‘zlashtirilgan bilim, ko‘nikma, malakalar 

asosida fuqarolik madaniyati mazmunidagi tushunchalarni kasbiy faoliyatga, shaxsiy hayotda 

qo‘llashni nazarda tutadi. 

6. Mintaqaviy-xususiy jihat. Bu jihat ijtimoiy-gumanitar va ixtisoslik fanlari 

mazmunidagi hamda asosiy fundamental manbalarda ifodalangan fuqarolik madaniyati 

tushunchalarini mintaqa va u manzildagi urf-odatlar, an’analar, milliy qadriyatlar, marosimlar 

mazmuni bilan qiyoslagan holda ularni talaba-yoshlarda tarbiyalashning ta’sirchan yo‘llaridan 

unumli foydalanish kabi masalalarni qamrab oldi. 

Innovasion texnologiyaning bu jihatlari auditoriya mashg‘ulotlari ta’sirchanligini, 

mazmundorligini, mahsuldorligini ta’minlashga xizmat qiladi va talabalarda quyidagi 

fazilatlarni tarkib topishiga yordam beradi: 

- fuqarolik jamiyatining o‘ziga xos xususiyatlarini ifodalash va bu jamiyat nazarda 

tutgan fazilatlarni talabaning shaxsiy mulkiga aylantirishga ko‘maklashish; 

- yangi O‘zbekistonning mafkurasini va uning fuqarolik, fuqarolik jamiyatini 

rivojlantirish hamda me’yorlarining ahamiyatini anglashga aniq yo‘llashni; 

- tarixiy meros, ulug‘ mutafakkirlar, zamonamizning ilg‘or kishilari hayotining 

ma’naviy-madaniy merosini rivojlantirishga qo‘shgan hissalarini bilib olishga; 

- milliy va umuminsoniy qadriyatlar, tabiat, jamiyat, inson tafakkuri taraqiyoti 

to‘g‘risidagi ma’lumotlarning hozirgi davr uchun taraqqiyot uchun ahamiyatli tomonlarini 

anglab yetishga; 

- gumanitar, ilmiy-falsafiy, ijtimoiy bilim, ko‘nikma, malakalar inson fuqarolik 

madaniyatining asosi va fuqarolik jamiyatining tamal toshi va muhim omili ekanligini bilib 

olishni; 

- fuqarolik jamiyatida davlat va nodavlat tashkilotlar, o‘z-o‘zini boshqarish organlari, 

mahalla, oila, ayrim insonlarning faolligi, tashabbuskorligi, tadbirkorligi mamlakatning 

ijtimoiy-iqtisodiy taraqqiyoti va ma’naviy-madaniy hayotining rivojlanishiga katta 

imkoniyatlar yaratilishi muqararligini tushunib yetish; 

- “Men demokratik huquqiy davlat barpo etish va fuqarolik jamiyati asosini 

mustahkamlashda hamda Vatanimning ravnaq topishiga qanday hissa qo‘sha oldim” degan his-

tuyg‘usining har bir talabada tarbiyalashga ko‘maklashish va h.k. 

Tajriba-sinov jarayonlarida ijtimoiy-gumanitar va ixtisoslik fanlarni innovatsion 

texnologiyalar vositasida o‘qitish hamda uning tarbiyaviy imkoniyatlarini kuchaytirib, bu 

fanlar mazmunidagi fuqarolik madaniyati tushunchalarini talabalar diqqatiga havola qilish va 

shu asosda bu tushuchalarini talaba-yoshlar tomonidan o‘zlashtirishni yo‘lga qo‘yilganligini 

aniqlash bo‘yicha o‘tkazilgan suhbatlar (professor-o‘qituvchilar, talabalar bilan), savol-

javoblar, intervyular shuni ko‘rsatdiki, bunday tadbirlar ahyon-ahyonda tashkil qilinmasa, 

deyarli o‘tkazilmaydi. Bunday tadbirlarni hamda o‘quv-tarbiya ishlarini uyushtirishda 

professor-o‘qituvchilar muayyan ilmiy-metodik tayyorgarlikka ega bo‘lmaganliklari, pedagogik 

matbuotda bunday tavsiyalar, ko‘rsatmalar juda oz e’lon qilinganligi sababli uni tashkil qilishga 

qiynaladilar. Ana shu holatni inobatga olib, tadqiqotimiz obyektlaridagi oliy ta’lim 

muassasalarida ijtimoiy-gumanitar va ixtisoslik fanlarni o‘qitishni innovatsion pedagogik 

texnologiyalar vositasida o‘qitishni tashkil qilish va egallagan bilimlar yordamida bo‘lajak 

siyosatshunoslarda fuqarolik madaniyatini rivojlantirishni amalga oshirish nazarda tutilib, bu 

yo‘nalishda mashg‘ulotlar tashkil qilindi.  

“O‘zbekistonning rivojlantirish strategiyasi. Fuqarolik jamiyati” fani mazmunidagi 

mavzularni innovatsion texnologiyalar asosida loyihalashtirish kutilgan natijani berishi 

mumkinligini jarayonda kuzatdik. Innovasion texnologiya zaminidagi dars mashg‘uloti 

talabalarda faollikni, qiziqishni, ijodiy yondashishni ta’minlab, ularda zamonaviy fuqarolik 

jamiyatini qurish sharoitida inson va fuqaro xuquqlari, fuqaro, fuqaroviylik pozitsiyasining 

ahamiyatini anglab yetishga undaydi va yoshlarda burch, mas’uliyat, e’tiqod kabi shaxsiy- 

kasbiy fazilatlarni tarbiyalashga ko‘maklashdi [4]. 

Dars mashg‘ulotlari bilan birga, tadqiqotimiz jarayonida bahs, munozara, suhbat kabi 

noan’anaviy darslardan foydalanib mashg‘ulotlar o‘tkazildi. Bu mashg‘ulotlar har bir talabada 

fuqarolik madaniyati ko‘rsatkichlari va mezonlarini rivojlantirish maqsadi bo‘yicha dolzarb 

muammolariga bag‘ishlandi. Talaba faoliyatini tashkil etish orqali ularda fuqaroviylik, faol 

fuqarolik fazilatini shakllantirish metodlaridan mashqlar bajarish, o‘rgatish, pedagogik talab 

qo‘yish, topshiriqlar berish, tarbiyaviy vaziyatlar yaratish kabilar samarali natijalar berdi. Bu 

borada fuqarolik madaniyati estetik madaniyat, ma’naviy, iqtisodiy, axloqiy madaniyat bilan bir 

tizimda uzviy tashkil etilishi maqsadga erishishni ta’minlay oldi. 

Xulosa va takliflar. Xulosa qilib aytganda, ijtimoiy-gumanitar va ixtisoslik fanlarni 

innovatsion pedagogik texnologiyalar asosida o‘qitish orqali talabalarda fuqarolik 

madaniyatini rivojlantirishda mazkur fanlarning imkoniyatlarini aniqlash va muammo nuqtai 

nazaridan talabalarning qiziqishlarini, mustaqil ijodiy fikrlashlarini inobatga olib, ularni 

madaniy muloqot yuritishga o‘rgatish ijobiy natijalarga olib keldi. Bunda ishbop o‘yinlar, 

musobaqa darslari, intellektual ring, teatrlashgan mashg‘ulotlar, guruhlarga bo‘linib ishlash, 

ijodkorlar tanlovlari, auksion darslar, bayt-baraklar, bahs-munozara darslari, ekskursiya 

darslari, mo‘jizalar maydoni kabilar noan’anaviy darslar katta pedagogik ahamiyat kasb etadi. 

